
Nafarroan egindako zilbor-hesteko odol-emateetako hiru unitate erabili dituzte dagoeneko transplanteetan

2008an 1.315 odol-emate egin zituzten Nafarroan, Ama-haurren Zerbitzua duten hiru ospitaleetan

Asteazkena, 2009ko otsailaren 18a. Foru Komunitatean erditu duten emakumeek egindako zilbor-hesteko odol-emateetako hiru unitate erabili dituzte dagoeneko transplanteetan. Horixe bera azaldu du María Kutz Peironcely Osasun Departamentuko kontseilariak, gaur goizean, prentsaurrekoan,. Harekin batera egon da Joan García López Bartzelonako Odol eta Ehun Bankuko Zilbor-hesteko Odolaren Programako zuzendaria (Nafarroako odol-emate guztiak banku horretan zentralizatzen dituzte).
Hiru laginetako bat Lizarrako García Orcoyen Ospitalekoa zen, eta 2008ko abenduan erabili zuten. Gainerako biak, berriz, Iruñeko Bideko Ama Birjina Ospitalekoak ziren, eta 2009ko urtarrilean erabili zituzten. Gogoan izan behar dugu batez beste urtebete itxaron behar izaten dela odol laginak erabili aurretik, segurtasun neurri gisa. Beraz, aipatu ditugun odol-emateak 2007an egin zituzten. 
Bestalde, 2008an 1.315 odol-emate egin zituzten Nafarroan, Ama-haurren Zerbitzua duten hiru ospitaleetan (Iruñeko Bideko Ama Birjina Ospitalean, Lizarrako García Orcoyen Ospitalean, eta Tuterako Sofia Erregina Ospitalean), eta Bartzelonako Bankuak odol-emateen %80 onartu zituen. Beraz, Joan García Lópezek adierazi duenez, Foru Komunitateko zilbor-hesteko odola “kalitate handikoa da”. Garcíaren esanetan, gainera, "Concordia" programa “modu bikainean” ari da gauzatzen Nafarroan. 
Kutz kontseilariak ekitaldia aprobetxatu nahi izan du zilbor-hesteko odol-emateak egiten dituzten emakumeen elkartasun keinuarengatik eskerrak emateko eta osasun etxeek egiten duten “garrantzizko lana” aintzat hartzeko; bide batez, gauza bera egin dezaten eskatu die emakume guztiei. 

Gogoan izan behar dugu odol-emateek bi alderdi dituztela: alderdi kuantitatiboa eta alderdi kualitatiboa. Kantitatea odol-emate kopuruaren mende dago, eta kalitatea, berriz, bildutako odol bolumenaren arabera neurtzen da; izan ere, lagin bakoitzak gutxienez ere 110 ml behar ditu baliagarria izateko, eta batzuetan ezinezkoa izaten da bolumen hori biltzea. Erditzeko baldintzen eta mediku taldearen lanaren baitan dago hori. Horrela bada, zenbat eta odol gehiago bildu, lagina baliagarria izateko aukera handiagoa izanen da, laginak zelula gehiago izanen dituelako.

Odol laginak honela biltzen dituzte: hasteko, lagina kit berezi batean sartzen dute, eta ondoren, kamera txiki batean sartu (sei lagin kamera bakoitzean) eta Bartzelonara bidaltzen dute (bidalketak edozein egunetan egiten dituzte, baita asteburuetan ere, odol lagin bat dagoen guztietan). Hala, gehienez ere 44 ordu igarotzen dira laginak jasotzen dituztenenik Bartzelonan tratatzen dituzten arte.
Astelehenetik ostiralera, garraio enpresak 20:30ean biltzen ditu zilbor-hesteko odol laginak, ospitaleetan, biharamuneko 8:30 baino lehen Bartzelonara iristeko (Bartzelonako Bankuak 8:00etatik 10:00etara jasotzen ditu laginak). Asteburuetan, berriz, bilketa zerbitzu berezia egiten dute: garraio enpresak larunbatetik igandera bitarteko gauean eta igandetik astelehenera bitarteko gauean biltzen ditu laginak, Bartzelonara ezarritako ordutegian iristeko. 
Zilbor-hesteko odol laginen garraioak 128.759 euroko kostua izan zuen 2008an. Laginak sartzeko kit bereziek, berriz, 12,36 euro balio dituzte. 

Nola egiten dira odol-emateak?
Odol-emateak egin aurretik, emaileek baimena eman behar izaten dute, eta horretarako, prozesuaren berri ematen diete, erditu aurretik, emaginen kontsultan (Emakumeak Artatzeko Zentroetan) eta obstetraren kontsultan. Edozein gorabehera dela-eta odol-ematerik egin ez dezaketen emakumeei arrazoiaren berri ematen diete; baldintzak betetzen dituztenei, berriz, prozesuari buruzko informazioa ematen diete. Ondoren, odol-ematea egin nahi ote duten erabakitzeko denbora ematen diete, eta ados baldin badaude, baimen agiria izenpetzen dute. Eskari horrekin erditzera joaten dira. Odol-ematea modu altruistan egiten da, eta ez du arriskurik. 
Haurra jaio ondoren eta karena oraindik umetokian dagoenean, zilbor-hesteko odola jasotzen dute, ziztada esteril baten bidez. Jasotako odol lagina, amaren odol lagin bat eta zilbor-hestearen zati bat ospitaleko odol bankura bidaltzen dituzte, dagozkien agiriekin, eta han egoten dira, Bartzelonako bankura garraiatzeko kamerak muntatu bitarte. Esan dugun moduan, bidalketak egunero egiten dituzte, eta Bartzelonako bankuak laginak aztertzen ditu, eta baita laginak hotz mantentzeko prozesua ere. Hala, gehienez ere 44 ordu igarotzen dira laginak jasotzen dituztenenik Bartzelonan tratatzen dituzten arte.

Nafarroan, odol-emateei buruzko informazioak harrera ona izaten du eta odol-emateak egin dituzten gurasoak gustura daude. 

Laginen erabilera
Lehenago esan dugun moduan, urtebete igaro behar izaten da zilbor-hesteko odol-emateak egiten direnetik laginak erabili bitarte. Laginak kriogenatuta mantentzen dituzte, eta hartu dituztenetik sei hilabete igaro ondoren, ama batzuei osasun inkesta bat eta analisiak egiten dizkiete. Ondoren, beste sei hilabete igaro beharko dira laginak transplanteetarako erabili aurretik. 
Laginak nazioartean erabil daitezke. Kasu oso zehatzetan, eta Transplanteen Erakunde Nazionalaren baimenarekin, zilbor-hesteko odol-emateak pertsona zehatz batentzat egin daitezke (jaioko diren haurren anai-arrebak gaixo daudenean). Espainiako adituen eta Hematologia eta Onkologia sozietateen arabera, bankuak publikoak izatea komeni da. 

Nafarroako odol-emate guztiak Bartzelonako Odol eta Ehun Bankuan zentralizatzen dituzte, gisa horretako zentroak nazioartean aintzat hartzeko estandarrak direla-eta. Izan ere, gisa horretako zentroek 10.000 lagin kriogenizatu izan beharko dituzte 10 urteren buruan, eta Foru Komunitatean jaiotzen den haur kopurua kontuan hartuta, ez litzateke bideragarria izanen Nafarroak horrelako zentro bat izatea. Bartzelonako bankuak Katalunia, Nafarroa, Aragoi, Balearrak, Kantabria eta Extremadurako laginak biltzen ditu. 
Gaixotasunak sendatzeko aukerak
Zilbor-hesteko odola transplanteetarako erabiltzen dute, ahaideek emandako hezur muinaren transplanteen xede berarekin. Oro har, hezur muinaren emaile bateragarririk ez dagoen kasuetarako gordetzen dute zilbor-hesteko odola. 

Zilbor-hesteko odolaren kasuan, abantaila nagusia honako hau da: zilbor-hesteko odol bateragarria aurkitzeko aukera hezur muin bateragarria aurkitzeko aukera baino handiagoa dela (%80ko aukera eta %20ko aukera, hurrenez hurren), eta ondorioz, emaileak bizkorrago aurkitzen direla. Izan ere, zilbor-hesteko odolaren kasuan ez da beharrezkoa bateragarritasuna %100ekoa izatea, eta hezur muinaren kasuan, berriz, bai. Beraz, zilbor-hesteko odolaren transplantea aukera berri bat da hainbat gaixorentzat, eta batik bat leuzemia duten gaixoentzat (Espainian 4.000 kasu diagnostikatzen dituzte urtero). Transplanteak beste patologia batzuetarako ere egokiak dira, hala nola linfoma oldarkorretarako, muineko aplasietarako eta immunoeskasia larri konbinaturako (gaixotasun larri eta ez oso ohikoa). Zilbor-hesteko odola haurrekin zein helduekin erabil daiteke. 






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 4


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 2 de 4



[image: image1.png][image: image2.png][image: image3.png][image: image4.png][image: image5.png][image: image6.png]